
JATORRIZKO IDEIA 
 
 

Gure antzerki-sorkuntzetan gizarte-gaiak sartu 
beharrizana sentitzen dugu taldekideok. 

Arriskuak hartu nahi ditugu, gizarte moduan 
pairatzen ditugun arazoak nabarmentzeko. Kasu 
honetan, suizidioaren gaia lantzen arriskatuko 
gara. Izan ere, urte askotan tabua izan da eta, 
oraindik ere, hala da, jasan duen 
estigmatizazioaren ondorioz. Estigmatizazio hori  
batez ere elizaren eskutik jaso du, horixe izanik 
historian zehar gure gizartean eragin ikaragarria 
izan duen erakundeetako bat. 

Gure ustez, arazo bat jorratzeko lehen urratsa 
arazo hori mahai gainean jarri eta azaleratzea da, 
hau da, ezkutatzen duenari buruz hitz egitea. 
Gizarteko gaitz honen atzean dauden misterioak 
zeintzuk diren ulertu behar dugu. Halaxe egin 
genuen gure aurreko antzezlanean: “KALE 
GORRIAN”. Hala, umorearen bidez modu 
dibertigarrian baina, era berean, errespetuz eta 
hutsalkeriarik gabe landu genuen etxegabetzeen 
gaia. 

Jakin badakigu gaia delikatua dena eta halako 
gertaerak bizi izan dituen jendearen orbanak ukitu 
ditzakeena, baina ez dugu uste irtenbidea beste 
aldera begiratzea eta ezer gertatu izan ez balitz 
bezala jokatzea denik. Gure helburua gaia 
errespetuz eta zorroztasunez jorratzea da, baina, 
baita umorez ere. Zergatik ez? Bizitza honetan 
dena izan daiteke barre egiteko modukoa, 
errespetuz eta arduraz egiten bada. Suizidioari 
buruz hitz egin beharra dagoela uste dugu, 
gizarte-eztabaida sortzeko beldurrik gabe; dei-
efektu ospetsuaren beldurrik gabe. 

 
Halaber, osasun mentalaren eta suizidioaren 
artean dagoen harremanaren ideia ere 
indargabetu nahi dugu. Kasu askotan, beren 
buruaz beste egitea erabakitzen duten 
pertsonek oso ondo dakite zertan ari diren; 
gizarteko hainbat alderdik eraman dituzte 
erabaki horiek hartzera. Laneko prekaritatea, 
diskriminazioa, bullinga edo gizarte-sareak egon 
daitezke halako erabakien atzean, besteak 
beste. 

Azken urteotan, hainbat talde sortu dira, biktimei 
eta senideei laguntzen saiatzeko. Talde horietan 
aurkitzen dira biktimen senideak, mediku 
psikologoak, psikiatrak, gizarte-hezitzaileak eta 
abar. Eta gai honen gainean duten ikuspegia 
aldatzen hasia da, isiltasuna hautsi beharra 
aldarrikatzen baitute. Gure iritziz, gehiago ere 
egin daiteke; berariaz jakinarazi nahi dugu 
askotarikoak izan daitezkeela suizidiorako 
arrazoiak; ezagutzera eman nahi dugu pertsona 
batzuek kontzienteki hartzen dutela erabaki hori, 
inolako gaixotasun mentalik jasan gabe. 
Horrekin lotuta, bizitzaren jabetzaren gaineko 
eztabaida ere piztu nahi dugu. 
Nor da gure bizitzaren jabea? Jainkoa? 
Estatua? Borondatezko heriotzaren gaineko 
legeak bidezkoak dira? Gai honetan erantzunik 
gabeko galdera ugari dago. Eztabaida bizia 
da. 

SINOPSIA 

Kale-antzerkiko ikuskizuna hasiko da plaza baten. Artistek hasiera 

emango diote ikuskizunari, eta, hasi eta gutxira, antzezlana 

egiten ari diren lekuaren inguruan, auzokide bat altuera batera 

igo eta bere buruaz beste egiteko mehatxua azalduko du. 

Azpian bilduta dagoen jendetza ikustean, hainbat gatazka 

konpondu beharko ditu: Kenduko al dira salto egin dezan? 

Kentzen ez badira, euren gainetik egingo ote du salto? Zer egingo 

dute ikusleek egoera hain deseroso horren aurrean? Zergatik 

erabakitzen du norbaitek halakorik egitea? 

Ba al dugu gure bizitza eteteko askatasunik? 
 

Suizidioa da, zoramenarekin batera, gizartean eta norbanako gisa 

dagoen tabu handienetako bat. Zoramena eta suizidioa, hala 

ere, ez daude hertsiki lotuta, nahiz eta sarritan hori sinestarazten 

saiatzen diren. 

IKUSKIZUN-MOTA 
 

Gure aurreko ikuskizunean (DESAHUCIO-KALE 
GORRIAN), lehen solairu bateko balkoian kokatu 
genuen egoera, eta, hala, pertsonaiek bazuten 
ikusleekin elkarrekintza ezartzeko lehen eszenatoki 
bat. Benetako etxe bat bezain benetakoa zen 
eszenatoki bat. 

Oraingoan ere, kalea hartu nahi dugu berriro, 
espazio eszeniko moduan aldarrikatu, eta herri guztia 
gure lekuko bihurtu, suizidioa bezalako gai hain 
delikatua lantzeko zuzen-zuzenean. 

Ikusleak antzezlanaren parte aktibo bihurtu nahi 
ditugu, hau da, antzerkia ikustera joate hutsagatik, 
egoeran inplikatuta egongo dira. Horregatik iruditzen 
zaigu hain garrantzitsua abiapuntua benetako 
egoera bat izatea.  

GAIARI BURUZKO HAUSNARKETA BATZUK 
 
 

Gaur egun, Espainiar estatuan suizidioa da heriotza 
bortitzaren lehen arrazoia, trafikoko istripuen aurretik. Hala 
ere, gai honen gainean isiltasuna gailentzen da. Halako 
gertaerak ezkutatzen dituzten senideen isiltasuna, bai 
erlijio-kontuengatik, bai tabua delako edo beren burua 
engainatu nahi dutelako. Erakundeen isiltasuna, bi 
egunetik behin Euskal Autonomia Erkidegoan suizidioaren 
ondorioz heriotza bat gertatzen den arren, ez delako 
prebentzio-kanpainarik egiten, edo, ez, behintzat, 
kanpaina aski. Hedabideen isiltasuna, dei-efektua ez 
sortzearren gaiari buruz ez hitz egitea erabakitzen 
dutelako. 

Bestetik, gai honen gainean ezarrita dagoen hipokresiaren 
ondorioz, dauzkagun datuek ez dute errealitatearen berri 
ematen. Datuen arabera, Espainiar estatuan suizidioen 
tasa oso baxua da, baina erregistro-sistema ez da 
fidagarria. Erregistroetako heriotza askotan ikus daiteke 
hildakoa trokarte batetik erori dela, ito dela, trafiko-istripua 
izan duela... Nahiz eta sarritan horietako asko suizidioak 
izan direla pentsatzeko zantzu argiak egon, ez dituzte hala 
jasotzen. Halaxe gertatzen da bere buruaz beste egin 
duenak ohar bat uzten ez badu edo inork salto egiten 
ikusten ez badu; kasuok istriputzat jotzen dira. 
Eskandinaviako herrialdeetan, bestetik, suizidio-tasa altua 
da, datuak guk baino fidagarritasun handiagoz batzen 
dituztelako eta estatistikak zorrotzagoak direlako, hasieratik 
zenbatzen baitituzte suizidioaren ondoriozko heriotzak 
suizidio moduan. 

Suizidioa gaixotasuntzat jo ohi da, hau da, patologia 
baten ondoriotzat. Baina, kasu askotan, pertsona batek 
bere buruaz beste egitea erabakitzen du modu guztiz 
orekatu, kontziente eta barean, 

zoritxar bat bizi izan badu bat-batean. Etsipena da 
suizidioaren izendatzaile komuna. Psikiatriaren arabera, 
pertsona batek esperimentatzen duen zoriontasunaren 
proportzioaren alderantzizkoa da suizidioa. Suizidak bizi 
nahi du eta hil egin nahi du. Bizi nahi du, gauzak ondo 
badoaz, eta, bestela, hil egin nahi du. Suizidak eten egin 
nahi du jasangaitza zaion egoera bat. Horregatik, 
profesionalek pertsona horri bizitzeko gogoa ematen dion 
alderdia azpimarratzen saiatzen dira. 

Bizi garen gizarte-ereduan frustrazioak bide 
asko har ditzake eta indarkeria asko eragin. 
Laneko arraska, arrakasta pertsonala eta 
gizartean dugun posizioa erakutsi beharra 
sentitzen dugu, gure ekonomiaren eta 
erosketa-gaitasunaren arabera, eta horrek 
arrisku ugari eta oso gaitzak eragin ditzake. 

Bestalde, lana edukitzeak ez du bermatzen 
zure oinarrizko beharrizanak ase 
ditzakezunik. Langile asko gara pobreziaren 
langan bizi garenak, horrek dakarren 
estresarekin. 

Horiek dira ikuskizun honetan ikusarazi nahi 
ditugun gauzak. Pertsona asko beldurraz 
arintzera bultzatzen dituzten gizarte-arrazoiak. 
Ez dugu gai hau arazo psikiatriko moduan 
landu nahi, inondik inora ere. 

INTERPRETAZIO-ERREGISTROA 
 

Ikuskizunak, planteatu dugun bezala, gutxienez bi 
geruza izango ditu interpretazioari eta 
dramaturgiari erreparatuta. Meta-antzerkia 
planteatzen dugu une jakin batzuetan, aktoreak 
antzezlan bat egiten ariko baitira bat-bateko 
ezuste bat gertatzear denean:  
suizidio bat. 

Alde batetik, aktore horiek 
egin behar zuten 
antzezlanaren 
interpretazio-erregistroa 
egongo da, eta, bestetik, 
aktore horiek berek gertatzen ari  
denaren aurrean dituzten 
erreakzioena. 

Nahastu egingo ditugu clowna eta erregistro 
naturalistago batzuk, gure aurreko ikuskizunean 
egin genuen bezala, eta horiekin batera 
hirugarren bat sartuko dugu: geruza poetiko bat, 
bere buruaz beste egin berri duen pertsona 
sartuko baitugu antzezlanean. Pertsona hori 
oraindik ere nolabait espazio eszenikoan egongo 
da, nahiz eta guztiek ikusi ezin izango duten ikusi. 

GURE BIGARREN IKUSKIZUNA 
 
 
 

2017an, kale-antzerkiko ikuskizun desberdin bat egiteko elkartu ginen. Kale-antzerki 
gordina egin nahi genuen, horrek eskaintzen zituen aukera guztiekin. 

Pailazo hutsak garenez, umorezko ikuskizun bat sortu nahi genuen, lotsagabea, 
eta, aldi berean, delikatua, estetikoa eta samurra. 

Gai deseroso bat jorratu nahi genuen, ikusleak berehala identifikatuko zuen gai bat. 
Gure inguruan zoritxarrez egunero gertatzen diren bidegabekeria horiei ikusgarritasuna 
eta ahotsa eman nahi genien. 

Halaxe sortu zen DESAHUCIO-KALE GORRIAN, eta 2018ko UMORE AZOKAN 
epaimahaiaren aipamen berezia irabazi zuen. Halaber, oro har, ikusleen, eta, zehazki, 
gure sektoreko profesionalen artean oso harrena ona izan zuen. 

Euskal Autonomia Erkidegoan bi urteotan berrogeita hamar emanaldi baino gehiago 
egin ondoren, udaberri honetan Valladolideko Antzerki eta Kaleko Arteen Nazioarteko 
Jaialdian aurkeztu genuen, eta aurtengo MAX Sarietan kaleko ikuskizun onenaren finalista 
izan da. Gure ustez, oso ondo garatu den lanaren lekuko dira aintzatespen horiek. 

Orain, kale-antzerkiko euskal konpainia moduan finkatzeko lanean jarraitzen dugu. Gure 
antzerki-konpainia ez da kikiltzen gai deserosoak, bidegabekeriak edo gure gizartean 
ezkutatu nahi diren tabuak azaleratzeko orduan. 

Hainbat hilabete daramatzagu suizidioarekin lotutako gizarte-agenteekin biltzen, gaia 
modu ausartean eta errespetuz jorratzeko. 

Ez dugu egoera horren gaineko txisterik egingo, baina pailazo hutsak garenez gero, 
edozein egoeran txisteak egiteko aukera aldarrikatzen jarraituko dugu. 

Geratzeko etorri gara. 



8  

 

FITXA ARTISTIKOA 
 

Aktoreak: Aritza Rodríguez, 
Juanjo Otero, Pako Revueltas. 

Arropa: Enriqueta Vega. 

Efektuak: Gorka Aguirre. 

Eszenografiaren diseinua: 
Barsanti konpainia. 

Eszenografiaren exekuzioa: 
Mama Crea. 

Ekoizpen-zuzendaritza: Nuria 
M. Cres. 

Ekoizpena: Mama Crea S.L. 

Jatorrizko ideia eta 
egiletza: Barsanti 
konpainia. 

Zuzendaritza: Pako Revueltas. 

Juanjo Oterok Arte Dramatikoaren 
lizentziatura atera zuen 1999an, eta, 
geroztik, beti egon izan da antzerkiaren 
alderdirik esperimentalenarekin eta 
hizkuntza garaikideenekin lotuta. 
 
Bilboko La Chusma T konpainiaren 
sortzaileetako bat da. Haren Kartoibiraka 
ikuskizunak MAX saria irabazi zuen 2001ean. 

Eszenako egile eta zuzendari honek bere 
ekoizpen-etxe propioa sortu zuen, Kultura 
Ministerioaren eta Eusko Jaurlaritzaren diru-
laguntza batekin. 
 
Arte-zentroetako artista plastiko eta ikus-
entzunezkoekin batera esperientzia 
eszenikoetan parte hartu du, eta antzerki-
ekoizpen eta lirika-emanaldi handietan ere 
aritu izan da, besteak beste opera eta 
zarzueletan. Azken urteetan, Madrilgo sala 
mitiko baten zuzendaritza artistikoaz eta 
programazioaz arduratzen da. 

Aritza Rodriguezek BAIn (Bizkaiko Antzerki 
Ikastegian) jaso zuen aktore-prestakuntza, 
eta 2002. urtean hasi zen profesionalki 
lanean, Kukubiltxo konpainiarekin. 
Aretoko nahiz kaleko hainbat antzezlan 
egin zituen taldearekin, besteak beste 
Aristides Vargasen “HARITZAREN AZALERA 
ZEHATZA”, Estatuan nahiz Latinoamerikan 
izen handia lortu zuena. 

Gorakada antzerki-taldean hainbat lan 
egin ditu, tartean: OGRO TXIKIA, Suzanne 
Lebeauren testua eta 2011ko 
dramaturgia onenaren saria FETENen; 
MUNDUARI ITZULIA, Chapito konpainiako 
zuzendaria den Jose Carlos Garziak 
zuzendua, 2013an zuzendaritza 
onenaren, espazio eszeniko onenaren, 
argiztapen onenaren eta Aritza 
Rodriguezi emandako GIZONEZKO 
INTERPRETAZIO ONENAREN SARIA 
FETENen; MOBY DICK, hori ere Jose Carlos 
Garziak zuzendua, 2016an zuzendaritza 
onenaren saria FETENen,  eta 2016KO 
IKUSKIZUN ONENAREN finalista MAX 
SARIETAN. 

 
 
 
 
 
 
 
 
 
 
 
 
 
 
 
Pako Revueltas Arte Dramatikoan 
diplomatua da eta hainbat interpretazio-
teknikatan trebatu da: metodoa, keinuzko 
antzerki fisikoa, maskara neutroa edo 
clowna, kasu. Azken hogei urteetan 
antzerkian aktore- eta zuzendari-lanak egin 
ditu, eta hainbat film eta telesailetan ere 
ikusi ahal izan dugu. 
 
Urteotan formatu oso ezberdineko 
ikuskizunak zuzendu ditu. Sorkuntzarik 
berrienen artean nabarmentzekoak dira 
Calla y Come (La Cocina), Barbecho (Cia. 
Natxo Montero), Dead Letters (Mama Crea), 
Salto (Metrokoadroka), Vidas Pasadas (Bea 
Insa eta Leyre Berrocal) edo Una Casa de 
Muñecas (Arriaga Antzokia). 

Bere partaidetza izan duten ikuskizunek jaso 
dituzten sarien artean daude: Ikuskizunik 
onena Tárrega, Villarreal, Valladolid eta 
Leioako jaialdietan 2003 (DSO); CICAE saria 
2009ko Berninalen (Ander); Huescako 
Nazioarteko Azokako antzerki- ikuskizun 
onenaren saria eta MAX sarietarako 
izendapena 2010ean (Calla y Come); edo 
Donostia Saria 2017an (Francoren Bilobari 
Gutuna). 

NURIA M. CRESek prestakuntza jaso du arte dramatikoan, 
clownen eta arte eszenikoekin lotutako hainbat arlotan. 

Mama Crea enpresaren sortzailea da. Gaur egun, bertan 
egiten du lan, eta MAMA ESPAZIOA kudeatzen du, 
sorkuntzara eta prestakuntzara bideratua. 

Bere ibilbidean zehar, aktorea, zuzendaria, gidoilaria, 
ekoizlea, prestakuntza-emailea eta jantzi-egilea izan da. 

Gaur egun, Mama Crearen berezko lanak garatzeaz gain, 
EVENTIA enpresan zuzendari sortzailea ere bada. 

 
Azken urteetan kudeatu dituen lanen artean 
nabarmentzekoak dira: “Itineris apur bad“ lanaren 
koordinazioa eta kudeaketa, Bilboko dantza eta antzerki 
garaikideko BAD jaialdian sartutako programa (2006-2013); 
“Show gela“, artistekin topaketak egiteko hileroko 
jardunaldiak (2006- 

2012); “Históricas“, emakumeak historian zehar izan duen 
garrantzia berreskuratzeko programa  (2011-2017); “Elur 
Malutak“, Noemi De Diego arkitektoarekin lankidetzan 
egindako instalazioa AD-HOC Azkuna Zentroarentzat, 
ahozko eta keinu-hizkuntzako narratzaileak jasotzeko (2013- 
2015); “Bapateko istorioak. Karrusel”, Azkuna Zentroan 
egindako instalazioa (2018); “Experiencias creativas en 
familia“ proiektua, Euskal Autonomia Erkidegoan egindako 
200 esperientzia sortzaile baino gehiago barne hartzen 
dituena (2006-2019), edo Bilbaoeszenako prestakuntza eta 
sorkuntzako tailerren koordinazioa eta kudeaketa ( 2009, 
2015, 2016, 2017, 2018 eta 2019). 



 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

Barsanti konpainiaren eta Mama Crea S.L.ren proiektua 

